
Partafelagið Moyggjar­
túgva í Vági hevur 
selt trolaran Roc 
Amadour, men skipið 
verður verandi í Vági

Skipasøla
Árni Joensen

Tað er eitt felag í Vági, 
sum hevur keypt Roc Ama­
dour, men stjórin, Hallur 
Augustinussen, er sera 
fáorðaður um keypið. 

– Eg kann vátta, at vit 
yvirtóku skipið seinasta 
leygardag, men fleiri við­
merkingar havi eg ikki, 
sigur Hallur Augustinussen. 
Hann vil tískil heldur einki 
siga um, hvat skipið er 
keypt fyri. 

Roc Amadour, sum er 
bygdur í Fraklandi í 1973, 
kom til Føroya í 1981 og 
hoyrdi heima á Strondum. 
Eitt skifti áttu fuglfirðingar 
trolaran, og tá royndi hann 
millum annað eftir búrfiski 
sunnanfyri. 

Tey seinnu árini hevur Roc 
Amadour roynt á djúpum 
vatni við Føroyar, og tað 
fer hann eisini at gera - fyri 
fyrst ið hvussu er, sigur 

Hallur Augustinussen. 
Partafelagið Moyggjar­

túgva, sum nú hevur selt 
Roc Amadour, eigur eisini 
djúpvatnstrolaran Sancy.

Fingu eitt gott tilboð
Roc Amadour bleiv seldur í 
Vági fyri at varðveita skipið 
í økinum, sigur seljarin, 
sum tó ásannar, at teir hava 
selt tað betra skipið hjá 
felagnum. 

Hóast tað hevur gingið 
væl hjá trolaranum Roc 
Amadour, valdi reiðaríið, 
P/F Moyggjartúgva, at 
selja einum øðrum felagí í 
Vági skipið fyri einari viku 
síðani. 

Mikkjal Sørensen, stjóri 
í P/F Moyggjartúgvu, sigur 
við Portalin, at teir fingu 
eitt gott boð upp á Roc 
Amadour, og at teir gjørdu 
av at selja. 

– Á tann hátt kundu vit 
varðveita skipið í økinum, 
sigur hann. 

Mikkjal Sørensen ásann­
ar, at tað hevur gingið væl 
hjá Roc Amadour, meðan 
tað hevur gingið minni 
væl hjá Sancy, sum P/F 
Moyggjartúgva eisini eigur. 
Roc Amadour hevur givið 
pengar av sær, meðan Sancy 
hevur kostað felagnum 
pengar, sigur hann. Eitt nú 
mátti reiðaríið rinda fleiri 
hundraðtúsund krónur fyri 
at fáa skipið úr Íslandi, eftir 
at íslendska sjóverjan tók 
tað herfyri. 

– Men vit hildu tað kort­
ini vera rætt at selja Roc 
Amadour, nú vit fingu eitt 
goð boð upp á hann, sigur 
stjórin. 

Sancy liggur í løtuni, 
tí ymiskt er at gera við 
skipið.

Rock Amadour 
seldur í Vági

Roc Amadour 
er nú sledur 
til felagið 
Moyggjartúgva


